
Skandaproktam Shivamahimavarnanam 2

స్కన్దప్రోక్తం    శివమహిమావర్ణనమ్  ౨

(శివరహస్యాన్తర్గతే  భీమాఖ్యే)
స్కన్ద ఉవాచ ।
విజ్ఞానాత్మా  పరాత్మాయం సర్వాత్మాఽయం మహేశ్వరః ।
యేషాం తు హృదయారామ ఏవ భూతపతిః శివః ॥ ౧॥
స ఏవ పరమానన్దో రసోఽయమమృతో హరః ।
ఏష విప్రైర్మహాదేవః  సర్వదాభీష్టదో  మునే ॥౨॥
ఏనమేకే వదన్త్యగ్నిం బ్రహ్మాణం  హరిమిన్ద్రకమ్  ।
ఏకో రుద్రో మహాదేవో న ద్వితీయోఽస్తి కశ్చన ॥ ౩॥
ఋతం సత్యం పరం బ్రహ్మ  పురుషః కృష్ణపిఙ్గలః   ।
ఊర్ధ్వరేతా  విరూపాక్షో విశ్వరూపో మహేశ్వరః ॥ ౪॥
యోవేదాదౌ స్వరః శమ్భుః వేదాన్తేషు ప్రతిష్ఠితః   ।
ఈశానః సర్వవిద్యానాం సర్వభూతాదిరీశ్వరః ॥ ౫॥
బ్రహ్మవిష్ణ్వాది   దేవానామధిపో విశ్వతోముఖః ।
జనితా బ్రహ్మవిష్ణూనాం   రుద్రేన్ద్రాణాం   మహేశ్వరః ॥౬॥
యమానిలానలార్కాణాం దివః పృథ్వ్యా మహేశ్వరః ।
బ్రహ్మాణం  యో వ్యాధాదగ్రే తస్మై  వేదానుపాదిశత్ ॥ ౭॥
విశ్వతశ్చక్షురీశాన విశ్వతో బాహురీశ్వరః ।
విశ్వతః పాణిపాదోఽయం సహస్రాక్షః  సహస్రపాత్  ॥౮॥
అత్యతిష్ఠదిదం  సర్వమీశానోఽయం దశాఙ్గులమ్  ।
యద్భూతం యచ్చ వై భవ్యం వర్తమానం మహేశ్వరః ॥౯॥
ఏతావానస్య మహిమాఽతో జ్యాయాంశ్చ పూరుషః ।
భీషైవ  పవతే వాయుః భీషైవోదేతి  భానుమాన్ ॥ ౧౦॥
భీషైవ  అగ్నిరిన్ద్రాద్యా  మృత్యుర్ధావతి  భీతితః ।

అపాణిపాదో జవనో గ్రహీతాఽచక్షురీశ్వరః  ॥ ౧౧॥
స వేత్తి వేద్యజాతం చ న తం వేత్తీహ కశ్చన ।
తమాహురేకం పురుషం జ్యోతిషాం జ్యోతిరీశ్వరమ్ ॥ ౧౨॥
హిరణ్యబాహుమీశానం సర్వాఙ్గేణ  హిరణ్మయమ్ ।
ఏషోఽన్తరాదిత్యగతో నీలగ్రీవో  విలోహితః ॥ ౧౩॥
బభ్రుశ్చాయం  మహాదేవ ఉగ్రేఽయం  చ సుమఙ్గలః  ।
యోవై రుద్రః  స భగవాన్గీతశ్చాథర్వణోత్తమైః   ॥ ౧౪॥
అన్నానాం చ పతిః శమ్భుః క్షేత్రాధిపతిరీశ్వరః  ।
మిత్రాధిపో  మహాదేవస్తథా ధనపతిః శివః ॥ ౧౫॥
భూమానన్దఘనో  హ్యాత్మా సామగీతో మహేశ్వరః ।
ఏష బ్రహ్మైష   ఏవేన్ద్రః  ఋగ్భిర్గీతో  హరోఽవ్యయః ॥ ౧౬॥
నమస్తే రుద్ర ఇత్యాదివాక్యైశ్చ  యజుషోద్భవైః  ।
ఇతిహాసపురాణేషు ఈశో గీతః పురాతనైః  ॥ ౧౭॥
మహోపనిషదాంసారైరయమేవ  హి గీయతే ।
భిద్యతే హృదయగ్రన్థశ్ఛిద్యతే   సర్వసంశయః ॥ ౧౮॥
హృత్తమోనాశనం తస్య జ్ఞానాదేవ  హి జాయతే ।
న ప్రాణో  న మనశ్చాయమసఙ్గీ సఙ్గివత్  స్థితః  ॥ ౧౯॥
సహైవ  సన్తమప్యేనం న దేవా న మహర్షయః  ।
న విదుర్బ్రహ్మవిష్ణ్వాద్యాః  సేన్ద్రరుద్రార్కవాయవః   ॥౨౦॥
స ధ్యేయః పరమేశాన ఆకాశే దహరే హరః ।
సర్వే భీతాః ప్రముహ్యన్తి  ద్యావాభూమ్యోర్య ఆన్తరః ॥౨౧॥
అనన్తో హ్యవ్యయాత్మాయం పురుషః ప్రకృతేః  పరః ।
యమజ్ఞాత్వా  మహాదేవం మోహితాః ససురాసురాః ॥౨౨॥
ఆత్మానం మన్యతే సర్వే దేహాహఙ్కారసంవృతాః ।
మాయయా దేవదేవస్య చిత్రలీలస్య  వర్ణినః  ॥౨౩॥
జితమాయః స ఏవేశ స కారణముమాపతిః ।
స నిత్యో నిత్యభూతానా చేతనానాం స చేతనః ॥౨౪॥

స కారణం కారణానాం పతీనాం పతిరీశ్వరః ।
జగతః కాలరూపస్య కాలకాలో మహేశ్వరః ॥౨౫॥
మహాగ్రాసోఽయమీశానో  యస్యోదనమహర్నిశమ్ ।
బ్రహ్మక్షత్రాత్మకం   విశ్వం మృత్యుర్యస్యోపచేతనమ్ ॥౨౬॥
యదా చర్మవదాకాశం వేష్టయిష్యన్తి  మానుషాః ।
తదా శివమవిజ్ఞాయ  దుఃఖస్యాన్తో భవిష్యతి ॥౨౭॥
యదా తమస్తన్న దివా న రాత్రిః  స శివః స్వయమ్ ।
స చాక్షరో నిత్యమాత్మా విధాతా పరమోఽసదృక్ ॥౨౮॥
ప్రపఞ్చపఞ్చీకరణే  నిరతా యే శివం వినా ।
తే వఞ్చితా మహేశేన సర్వే చైవ  సురాసురాః ॥౨౯॥
పరవఞ్చక ఈశానో దేవదేవస్త్రిశూలభృత్  ।
య ఏనం విదురీశానమమృతాస్తే భవన్తి వై ॥ ౩౦॥
అథేతరే దుఃఖయుక్తాః సంసారవశవర్తినః ।
జరామరణసంయుక్తాః షడ్వైరిపరిమోహితాః  ॥ ౩౧॥
దేహాత్మవాదినః సర్వే దూషణాభిర్విమోహితాః ।
తాపత్రితయమధ్యస్థా  భ్రాన్తిమోహసమాకులాః   ॥ ౩౧॥
జాయన్తే చ మ్రియన్తే  చ కీటా ఇవ సురా నరాః ।
వానరా ఇవ సర్వేఽపి పామరా దుఃఖభాగినః ॥ ౩౨॥
యస్య రూపం మునే సర్వం జగదేతచ్చరాచరమ్ ।
భూమిరాపోఽనిలో వాయురాకాశం వ్యోమకేశభాక్ ॥ ౩౪॥
కేహి తద్దేవదేవస్య  మహిమానం పినాకినః ।
యజన్తియాగైర్నియతా  యజమానా మహేశ్వరమ్ ॥ ౩౫॥
భిక్షవః కక్షవత్సన్తి వేదాన్తైశ్చ  విజానతే ।
యోగినోయుఞ్జతే  యోగం యద్విజ్ఞానార్థమేవ   హి ॥ ౩౬॥
నానావర్ణాశ్రమైర్ధర్మైరిష్టాపూర్తైరుపాసతే        ।
మన్త్రైర్మన్త్రవిదః   సామ్బముపాసన్తే మహేశ్వరమ్ ॥ ౩౭॥
లేభిరే స్వపదాన్యేవ యస్య లిఙ్గార్చనేన  హి ।
బ్రహ్మవిష్ణ్వాదయో   రుద్రా మునయో మనవః సురాః ॥ ౩౮॥

అసురా నృపవర్యాశ్చ గన్ధర్వాప్సరసోరగాః  ।
విపద్భిః(ద్భ్యో)మోచితా ఏవ సమ్పద్భిశ్చ నియోజితాః ॥ ౩౯॥
సర్వం విశ్వాధికస్యైవ  నిఃశ్వాసాజ్జాయతే  జగత్ ।
జాతం చ వర్ధతే  నిత్యం స్థీయతే  లీయతేఽస్తి చ ॥ ౪౦॥
యస్యాష్టమూర్తిభిర్వ్యాప్తం  జగదేతత్ త్రిశూలినః  ।
అగ్నిః శివ ఉమా సోమో ఆభ్యాం వ్యాప్తం జగత్ త్రయమ్  ॥ ౪౧॥
అగ్నీషోమాత్మకం విశ్వం జానన్తి పరమర్షయః  ।
న దేవాఙ్కయుతం చైవ  భగలిఙ్గాఙ్కితం  సదా ॥ ౪౨॥
పుమ్ప్రకృత్యోరిదం రూపం తస్మాచ్ఛివమయం జగత్ ।
అనఙ్గమాతఙ్గహరో   హారాణాం హృదయే స్థితః  ॥ ౪౩॥
స పరః పురషః ప్రాణః  పరమాత్మా సదాశివః ।
అద్వైతోఽయం  చతుర్థోఽయం  పఞ్చకోశాతిగోహ్యయమ్ ॥ ౪౪॥
యస్మాద్బ్రహ్మా తథా రుద్రో విష్ణుర్విశ్వం  ప్రజాయతే  ।
సర్వమన్యత్పరిత్యజ్య ధ్యేయః సామ్బస్త్రిలోచనః  ॥ ౪౫॥
ఉమాసహాయో భగవాన్మాయాయాఈశ ఈశ్వరః ।
మఙ్గలాపతిరీశానో  భక్తానాం మఙ్గలప్రదః   ॥ ౪౬॥
అమఙ్గలం  హరత్యేవ భక్త్యా భక్తైరుపాసితః  ।
సర్వేశ్వరో మహాదేవః సర్వైశ్వర్యసమన్వితః  ॥ ౪౭॥
జితమాయో మహాదేవస్తన్మాయావిజితాః సురాః ।
క్షేత్రాణాం  చ పతిర్దేవః  పశుపాశవినాశకః ॥ ౪౮॥
మాయాపాశైర్నిబధ్నాతి  జగత్ససురమానుషమ్ ।
మోచయేదమ్బికానాథః పశుభ్యః సచరాచరమ్ ॥ ౪౯॥
భక్త్యా ప్రసాదితో  దేవః సాక్షాత్పశుపతిః శివః ।
యస్య నిఃశ్వసనం వేదానామనన్తి మునీశ్వరాః ॥ ౫౦॥
యః సోమభారైరిజ్యేత  సోమః సోమార్ధశేఖరః  ।
పార్వతీనాయకో నేతా స్థావరస్య  చరస్య చ ॥ ౫౧॥
యస్యాంశలేశం హి జగత్ భూతం భావి భవత్తథా ।

సర్వం శివమయం విశ్వం నాశివం విద్యతే మునే ॥ ౫౨॥
॥ ఇతి శివరహస్యాన్తర్గతే  స్కన్దప్రోక్తం    శివమహిమావర్ణనం  ౨ సమ్పూర్ణమ్  ॥
-॥ శ్రీశివరహస్యమ్  । భీమాఖ్యః అష్టమాంశః  । అధ్యాయః ౪ । ౧-౫౨॥
- .. shrIshivarahasyam . bhImAkhyaH aShTamAMshaH . adhyAyaH 4 . 1-52..

Notes:

Skanda స్కన్ద expresses about ŚivaMahimā శివమహిమా while speaking to Jaigīṣavya

జైగీషవ్య . He highlights that the entire Universe comprises of Śiva శివ, and that nothing

exists that is not Śiva శివ.
Proofread by Ruma Dewan

